
Милли мәдәниятнең мөһим элементы булган туган телне яклау, аны торгызу, үстерү, саклау - 21гасыр башы глобаль проблемаларның берсе. Әлбәттә, телне онытмау, барлау өчен әлегә республикабызда уңай шартлар тудырылган: милли мәктәпләр эшләп килә, тәрбия чараларын, дәрестән тыш эшчәнлекне дә татар телендә алып бару мөмкинлеге бар. Ләкин авыл мәктәпләрендә балаларның аз калуы, оптимальләштерү сәясәте чаң кагарга җирлек барлыгын күрсәтә. Әгәр дә бүген үк ук милли кадрлар әзерләмәсәк, татар телен камил белгән, аны башкаларга төшендерә, аңлата алган укытучылар каян табылыр?

ТЕЗИСЛАР
Әгәр дә бүген үк авылларда милли кадрлар әзерләмәсәк, татар телен камил белгән, аны башкаларга төшендерә, аңлата алган укытучылар каян табылыр?
Милләт һәм менеджмент сүзләре янәшә никадәр чит яңгырасалар да, заман һәм Федераль дәүләт гомуми белем бирү стандартлары таләбе шул: укытучы – оештыручы.
Аралашу осталыгы – башка кешеләр белән элемтәләр булдыру һәм элемтәләрне саклый белү.

Белем сыйфатын бәяләүдә проект эшчәнлеген куллану (бердәм дәүләт тестына әзерлек, милли төбәк компоненты, иҗтимагый-гуманитар предметларны укытканда предметара бәйләнешләр)

Без данлыклы Иж Бубый мәдрәсәсе төбәгеннән; Тәбәрле, Яңа Аккуҗа мәктәпләрендә танылган педагоглар Мөхетдин Корбангалиев, Даут Гобәйди тәүге адымнарын ясаган. Үрнәк итеп куярлык шәхесләребез, тарихыбыз бар. Ә инде дөрес юлны сайлап алу һәркемнең үз кулында.
Милли мәдәниятнең мөһим элементы булган туган телне яклау, аны торгызу, үстерү, саклау - 21гасыр башы глобаль проблемаларның берсе. Әлбәттә, телне онытмау, барлау өчен әлегә республикабызда уңай шартлар тудырылган: милли мәктәпләр эшләп килә, тәрбия чараларын, дәрестән тыш эшчәнлекне дә татар телендә алып бару мөмкинлеге бар. Ләкин авыл мәктәпләрендә балаларның аз калуы, оптимальләштерү сәясәте чаң кагарга җирлек барлыгын күрсәтә. Әгәр дә бүген үк ук милли кадрлар әзерләмәсәк, татар телен камил белгән, аны башкаларга төшендерә, аңлата алган укытучылар каян табылыр?

Сер түгел, татар теле укытучыларның күбесе авыл мәктәпләрен тәмамлап килгән. Димәк, авыл – милли мәдәниятне саклаучы үзәк ролен башкара.

Галим М.З.Зәкиев “Татар халкының лингвоэтник тамырлары һәм аны саклап калу проблемалары” хезмәтендә милләтне саклау эшендә кайсы мохитләргә игътибар итәргә кирәклеген күрсәтә
:
	Социаль-икътисади мохит
	Милли-мәгариф мохите

	Милли-мәдәни мохит
	Милли тел мохите

	Конфессиональ мохит
	Дусларча мөнәсәбәт мохите

	Табигый мохит
	Дөрес тарихи белем мохите

	Татарның авыл мохите


Беренчесеннән кала барлык мохитләрне тудыру өчен, мөган, татар укытучысының кулынна киләдер. Мин дә үз өстемә бу җаваплылыкны алдым һәм 5нче елын туган мәктәбемдә балаларга ана телендә белем-тәрбия бирәм. Билгеле, бердәм коллектив һәм җаваплы җитәкчеләрдән башка бу мөмкин түгел.

Саннарга игътибар итсәк, соңгы 2 елда Тәбәрле гомуми урта белем бирү мәктәбен 6 укучы тәмамлаган, шуларның 4се педагогик ВУЗларда белем ала. Берсе минем һөнәрне дәвам итә  - татар теле һәм әдәбият факультетында укый. Димәк, укытучы һөнәренә юнәлеш бирүдә аз гына булса да минем өлешем һәм тәҗрибәм бар. Шул тәҗрибә белән уртаклашу – максатым, тиешле ысул, алымнар һәм шартлар белән таныштыру – бурычым.
Милләт һәм менеджмент сүзләре янәшә никадәр чит яңгырасалар да, заман һәм Федераль дәүләт гомуми белем бирү стандартлары таләбе шул: укытучы – оештыручы. Иң  беренче чиратта ул үзенә максат куярга һәм аны үтәргә өйрәнергә тиеш. Укучыларның дәрестән тыш эшчәнлеге: секция, “түгәрәк өстәлләр”, диспутлар, фәнни тикшеренү эшләре,  фәнни-гамәли конференцияләр шушы юнәлештә эшли. Яшьтәшләре белән аралашып укучы үз-үзенә, уку хезмәтенә дөрес бәя бирергә өйрәнә. 
Аралашу осталыгы – башка кешеләр белән элемтәләр булдыру һәм элемтәләрне саклый белү ... үз-үзеңнең тотышың этик нормаларга туры килү... сөйләм үрнәкләренә, әдәплелек кагыйдәләренә ия булу
 дип аңлатыла ФДББС терминнары сүзлекчәсендә. Әдәбият дәресләренең бурычы да нәкъ шул. М.Мәһдиевнең “Без – кырык беренче ел балалары” әсәреннән бер генә өзек китерәм:

 “ - Ого, ого, молодец! Менә, молодец, Зарифуллин. Яхшы, бик яхшы бу.

Зарифуллинга тагы кайгы төште. “Бик яхшы” дип торганда, ничек итеп училищедан качарга инде?”. 

Кечкенә генә өзектән дә укытучының коммуникатив компетентлыгын табарга, үрнәк итеп алырга мөмкин. Гел уңай образлар аша гына балада дөрес фикер тудырып булмый, һөнәр белән ныгытып кызыксынып киткән укучыларга мин дөнья әдәбиятыннан Генрих Манн романы “Учитель Гнус”ны укырга тәкъдим итәм. Ә нәтиҗәне бергәләп ясыйбыз, буш вакытта анализлап алабыз.
Бүгенге көндәге иң әһәмиятле  бурычларның берсе – җәмгыятьтә белемнең һәм белемле кешеләрнең, фәннең дәрәҗәсен күтәрү, шулар нигезендә сыйфатлы товар җитештерү
.  Белем сыйфаты дигән төшенчә дә шуңа нигезләнеп кулланыла.  Аны бәяләүнең махсус критерий һәм формалары бар. Мәктәптә эшләүче һәр кешегә аттестация, контроль сүзләре яхшы таныш. 9-11нче сыйныф укучылары да бу төшенчәләрне беләләр. 

Имтиханнар вакытында югалып калмасыннар, туплаган белемнәрен файдалана алсыннар өчен, бәяләү материалларын, контроль эшләрне әзерләүгә мин укучыларны җәлеп итәм. Проект формасында башкарылган эш 2 атнага хәтле сузыла. Бу вакытта алар башлангыч һәм урта сыйныф укучыларның белем сыйфатына булган таләпләр белән танышалар һәм үрнәккә нигезләнеп биремнәр төзиләр. Әлеге ысул укучыларны һөнәри эшчәнлеккә әзерләп кенә калмый, ә аларның да белем сыйфатын бәяли. Бердәм республика тестына әзерлек максатыннан өстәмә материаллар тупланмасы да барлыка килә. Бала хезмәтен һәм аны бәяләүләрен күрә. Сыйныфташы төзегән биремнәрне чишү иптәшләренә дә уңай мотивация бирә. Проект эше ачык дәрес белән йомгаклана.
Мили-төбәк компонентын да бу очракта бик җайлы файдаланыла. Изложение өчен укучыларга фәнни стильдәге әдәбият тапшырыла, еш кына бу якташ-галим Раиф Мәрданов хезмәтләре була. Укучылар текстны кыскарталар, мөһим фикерләр кергән җөмләләрне аерып алалар һәм мөстәкыйль рәвештә текст әзерлиләр.

Сочинение өчен тема билгели алу, укычыларның яшь үзенчәлеген исәптә тотып проблемалы сорау куя белү дә баланың сәләтен һәм белемен яхшы күрсәтә. Тест өлешендә шигырь, җыр үрнәкләре бик тә отышлы. Бала тест биремен дә үти, тезмә текстны, халык җырын да күңеленә сеңдереп калдыра. Ә халык җырларына татар әдәбиятының, тормышның асылын тәшкил итүче төп кыйммәтләр (дидактика) салынган да инде.
Мисалга күренекле якташыбыз, шагыйрь, мулла һәм педагог, китаплар һәм дәреслекләр авторы, тәрҗемәче Даут Гобәйди иҗаты буенча 10нчы сыйныф укучылары төзгән БРТ вариантының бер өлешен китерәм.

Шүрәле каргаган авыл

2) Баемасын, яшәмәгез һәм үрчемәсен кортыгыз,

Калыкмагыз, артмасын һәм унсигездән йортыгыз...  (1913, Даут Гобәйди)
1. Икенче җөмләдә 2нче зат күплектәге ничә фигыль бар?

2. Икенче җөмләдән кушма сүзне күчереп ал.

15.1. Әкиятнең исеменә игътибар итегез. 

Күрәм инде менә бүген, әллә Ходай язмышы,

Әллә чыннан ук шул явыз Шүрәленең каргышы ...

юлларын сез ничек аңлыйсыз? Шүрәле каргышының сәбәбе турында уйланыгыз. Каргыш мотивын кайсы әсәрләрдә очратканыгыз бар? Шулар турында языгыз. Фикерне раслау өчен, укылган тексттан 2 мисал китерегез. 

15.3. Райондагы кече авыллар, мәктәпләр язмышы турында уйланыгыз. Сәбәп Шүрәле каргышында гынамы? Сез авылларның киләчәген ничек үзгәртә аласыз? Авыл үсеше өчен шарт булырдай 2 дәлил китерегез.


Сочинение өчен укучы тарафыннан куелган икенче сорауга игътибар итик әле. Укучы үзе өчен, язмышы өчен, сыйныфташларына да мөһим булган проблеманы формалаштырган һәм күтәргән, димәк перцептив таләпләргә җавап бирә. Ә гади генә әйткәндә, шәхес булып формалаша.


Йомгак ясап шуны әйтә алам: без данлыклы Иж Бубый мәдрәсәсе төбәгеннән; Тәбәрле, Яңа Аккуҗа мәктәпләрендә танылган педагоглар Мөхетдин Корбангалиев, Даут Гобәйди тәүге адымнарын ясаган. Үрнәк итеп куярлык шәхесләребез, тарихыбыз бар. Ә инде, мөмкинлекләр булганда, дөрес юлны сайлап алу һәркемнең үз кулында.

